 «ГIагараб ракь» газетазда.
Басмаялда рахъун руго Кадриял «Муг1рул байбихьула расалъабаздасан», «Сухъмахъ», «ГIолохъанлъиялъул куч1дул», «Х1икмалъи», «Моц1рол гьими», «Эркенал ц1ваби» ва цогидалги куч1дулгун поэмабазул т1ахьал. ШагIиралъ нугъаязул мац1алде руссинаруна М.Ю.Лермонтовасул, В.В.Маяковскиясул, Р.Х1амзатовасул асарал.
Гьаб т1ехьалда кьун буго Кадриял к1вах1 тун х1алт1изе, гъираялда гIумру гьабизе малъулеб, гьайбатал анищазул кечI.                

ДИР ЛЪИМЕРЛЪИЯЛДА ХИЯЛ БУК1АНА
Дир лъимерлъиялда хиял бук1ана Бищунго борхатаб т1огьий яхине,
Т1олго муг1рузегун г1одорлъабазе ГIагарай магIарул яслъун хутIизе.
ГIумруялъул нухда данде къеркьезе
Дагь гуреб батичIо дида захIмалъи.
Амма пикрабаца щибаб лах1заталъ
Ах1улей йик1ана х1алхьигун кьалде.
Рокьи бергьана дир геологазде,
Ракьул гъварилъуде яккана гьелгун; 
Амма сонал индал газаялъ гуреб,
Пероялъ гьабуна нухда дий хъулухъ.
Нухал..., кибдай гьезул ахир батулеб,
Амма свак чучизе лъалхъич1о жеги.
Рек1ел мурад буго, дир г1агараб халкъ,
Дур г1умру, дур тарих, х1ал бихьун лъазе.
Суалал
1. Гьаб коч1оца нужее кинаб асар гьабураб?
2. Кинабго жо лъазе бокьулей яс гьай йик1ин сундасан бихьулеб?
3. Х1алхьи лъалареб, рах1ат гьеч1еб г1умру щай г1олилалъ т1асабищараб?
4. «Пероялъ гьабуна нухда дий хъулухъ» абурал раг1аби нужеда кин ричIчIулел?
5. Кинаб мурадалде яхине г1олилалъе бокьун бугеб? ГIумруги тарихги, х1ал бихьун, кинан лъазе к1олеб?
6. Нужерго мурадазул бице. Кин гьел т1уразаризе рак1алда бугеб?

